
TAO TEH KING.









Seperti djoega itoe remboelan jang kapan soedah poernama lantes moelai petjok aken achirnja djadi soerem dan linjap kombali, atawa itoe matahari jang kapan soedah naek tjoekoep tinggi di atasan boemi lantes moelai dojong ka Barat dan achirnja soeroep, atawa itoe kembang jang sasoedahnja megar dengen sampoerna beserta kaharoemannja, lantes moelai lajoe aken djadi kering dan rontok, begitoe poen , dengen berdasar atas wet dari kamoesna'an, atawa kafana'an, apa jang soedah tjoekoep moelja, tjoekoep indah, tjoekoep koeat dan gagah, moesti berbalik kombali djadi merosot, goerem, djelek dan lemah.

Bagi penghidoepan kabanjakan orang malah itoe kakoeatan (dalem hal tenaga, oewang atawa kakwasa'an) menimboelken kasombongan dan ka'angkoean, kepala besar dan rasa dirinja paling djempol sendiri, sikep mana pastilah menimboelken reactie atawa perlawanan jang membikin ia roeboeh, hingga achirnja djadi lebih lemah dari-pada sabelomja ia terpandang
„koeat". (Ajat 2).


Ada satoe pepatah, „Naek tinggi djatohnja dalem," Ini pepatah boleh ditambah lagi, „Siapa rebah di bawah tida bisa djatoh," kerna boeat alamken „djatoh" (fall down, jaitoe dari tempat tinggi ka bawah) lebih doeloe orang moesti berada di atas, dalem kadoedoekan tinggi, agoeng atawa moelja. Maka saorang jang rendahken diri, tida soeka oendjoek sombong aken kasih liat kapinteran, tida gemer mereboet kakwasa'an atawa ingin pentang pengaroeh atas laen orang, dan begitoe poen jang tida soeka kedjer kadoedoekan tinggi, pastilah ia terbebas dari itoe bähaja „djatoh", dan selamanja aken

